
Uunga siunnersuut: Kalaallit Nunaata nunasiaataaneranit ingerlatsinermut pissutsit pillugit 

qulaajaasoqarnissaanut, tamatumunngalu atatillugu Danmarkip NP 

nunasiaataajunnaarsitsinermut piumasaqaataanik naammassinnissimanersoq suliassamik 

allaaserinnittoqarnissaanik Inatsisartunit akuersissutigineqartussatut 

aalajangiiffigisassaattut siunnersuut 

(Nunanut Allanut, Inuussutissarsiornermut Niuernermullu Naalakkersuisoq) 

 

Ingerlariaqqittariaqarpugut. Inuttullu ingerlariaqqissagaangatta misigikkajuttarpugut avataaniit 

iliuuseqartoqartariaqartoq, avataaniilluunniit sullinneqaqqaartariaqartugut. Suliassarli annerpaaq 

inuttut nammineq suliassaraarput. Tassanilu avataaniit ikiuinissamut neqeroorutit 

atorluarsinnaavagut. Ingerlariaqqinnissarli nammineq toqqagassaraarput. 

 

Morgan Freeman, amerikkarmioq isiginnaartitsisartoq qernertumik amilik aperineqarnikuuvoq, 

”Qanoq iliorutta ammip qalipaataanik immikkoortitsineq unitsissinnaavarput?”. Akivoq, 

”eqqartorunnaarutsigu”, aperineqaqqipporlu, ”Qanoq ilillutit angut qernertumik amilik taamatut 

oqarsinnaavit”? Akivorlu, ”angut qernertumik amilittut taananga angummik taassavarma, amima 

qalipaataa pillugu nalilersorunnaarlunga inuttut qanoq ittuunera nalilersoruk” 

 

Ukiuni kingullerni nunasiaataasimaneq utersaarfigingaatsiarparput. Uteqattaarneqangaarmallu allaat 

nunarput suli nunasiaataasoq upperineqalersimavoq inuppassuarniit. Allaallumi ataasiarlunga 

naapitsivunga upperivillugu oqartoq inussiaataasugunngooq. Ila sumummita killissava. 

 

Qujanartumilli Nunanut allanut, inuussutissarsiornermut niuernermullu Naalakkersuisoq § 37 

naapertorlugu apeqquteqaatitsinni ersarissumik akissuteqarnikuuvoq nunasiaataanngitsugut. Aap 

oqaluttuarisaanerput piujuartussaavoq, aamma puiguinnagassaanngilaq. Ilinniarfigissavarpulli 

unittoorfiginngikkaluarlugu. 

Inoqarpoq toqqaannartumik aallartitaanikkut, naartunaveersaatilersinnikkullu naalagaaffimmiit 

eqqunngitsuliorfigineqarsimasunik, inatsisitigullu ataataqarsinnaatitaasimanngitsut aamma 

ilanngullugit, annertuumillu inummut innarliinikkut kingunerluutaasunik. Tamakku tamaasa 

qulaajarluarneqarnissaat uaguttaaq Atassummiit kissaatigivarput. Naapertuuttumillu 

Naalagaaffimmiit utoqqatsertoqarnissaa taarsiivigitinnissaannullu Atassummiit 

suleqataaffigissavarput. 

 

Nunasiaataasimanerullu kingorna uagut meeqqatsinnut kamassanik ingerlatitseqqiisarnerput 

unittariaqarpoq. Allaammi ullutsinni meeqqat atuarfiini suli tusarsaajuarsinnarpoq sunut pisunut 

qallunaanik pisuutitsineq kamassaqarnerlu. Naalagaaffinngornissamillu siunertaqaraanni 

ingerlariaqqittariaqarpugut oqaluttuarisaaneq aporfiginngikkaluarlugu. 

 

Kalaallit pikkorissorujussuuvugut ajornartorsiutinik tikkuaanissamut. Sulili pikkorluppugut 

ajornartorsiutip sunaassuserneqarnerata kingorna qanoq iliornissatsinnik eqqarsassalluta. 

Qulaajaanerummi kingorna taakku paasissutissat qanoq takorloorneqarpat atorneqassasut? 

Assersuutigalugumi qulaajaanermi oqaatigineqarpat sorsunnersuup kingorna eqqunngitsumik 

toqqagassinneqarsimalluta? Taava ullumikkut nutaamik toqqagassinneqarnissamik 

kissaateqassaagut? 

 

Aningaasanik taarsiivigineqarnissamilluunniit eqqarsartoqarpa? 

Naalagaaffinngortitaanermilluunniit takorlooruteqartoqarpa? Qulaajaasoqarnissaa imminik 

ajoriffissaqartinngilarput. Taaseqataassaagullu. Paaserusunnarporli qanoq atussaneripput. 

 

Uteqqiinnassavarput, Atassummiit Naalagaaffinngornissaq qaquguunerpoq pigaluarpat 

ajoriffissaqartinngilarput, pingaartiinnarparpulli aqqutaani inuit katataannginnissaat. Inuullu 

qitiusuaannarnissaa. 

 


